
Á Möðruvöllum störfuðu á vegum LbhÍ tveir fastráðnir starfsmenn, þeir Bjarni E. Guðleifsson 
og Þóroddur Sveinsson. Auk rannsókna unnu starfsmenn við leiðbeiningar, kennslu og 
endurmenntun á vegum háskólans, ritstjórn Búvísinda, greinarskrif og margt fleira. Lausráðið 
starfsfólk við rannsóknir voru Jónína B. Grétarsdóttir sem sá um gæðaprófanir á sáðvöru og 
Svanhildur Ósk Ketilsdóttir aðstoðaði í ýmsum verkefnum. Sumarstarfsmaður var Snorri 
Sveinn Þóroddsson. Einnig komu margir fleiri starfsmenn og nemendur LbhÍ að einstökum 
verkefnum. Ráðunautarnir Ingvar Björnsson, Guðmundur Helgi Gunnarsson og Guðmundur 
Steindórsson tóku einnig þátt í ýmsum verkefnum ásamt starfsmönnum Möðruvallabúsins.  
 

Rannsóknir og þróunarverkefni 

Ræktunarkerfi við fjölbreyttar aðstæður  
Sem hluti af þessu rammaverkefni LbhÍ voru eftirfarandi tilraunir gerðar á Möðruvöllum 
sumarið 2009; Yrkjaprófanir í byggi, vallarfoxgrasi, vallarrýgresi, háliðagrasi, sandfaxi, 
axhnoðapunti, hávingli, rauðsmára og hvítsmára. Þá var tilraun með smárablöndur (hvítsmára, 
rauðsmára, vallarfoxgrasi og hávingli) og áburðarskammta sem sáð var 2008 haldið áfram. 
Sáð var í nýjar yrkjatilraunir í Tjarnarspildu  sumarið 2009 með tegundunum hálíngresi, 
vallarsveifgrasi, vallarfoxgrasi, axhnoðapunti, hávingli, vallarrýgresi, vingulrýgresi, 
rauðsmára, hvítsmára og refasmára. Einnig var sáð yrkjum af vetrar- repju, nepju, hveiti, rúgi 
og rúghveiti sumarið 2009 sem verður uppskorið 2010. Niðurstöður eru birtar í jarðræktar-
skýrslum LbhÍ, Fræðaþingi landbúnaðarins og víðar. Verkefnin eru mest styrkt af 
Framleiðnisjóði landbúnaðarins. 

  

Vöxtur og aðbúnaður nautgripa til kjötframleiðslu 
Tilgangur verkefnisins er að fá yfirsýn yfir aðbúnað nautgripa í kjötframleiðslu, gera stöðumat 
og koma fram með tillögur um úrbætur ef þurfa þykir. Verkefnið er tvískipt. Í fyrsta lagi var 
aðbúnaður nautgripa í kjöteldi rannsakaður á úrtaksbæjum (23 bú) þar sem var mælt og skráð 
vaxtarrými, fóðrunaraðferðir og samsetning kjötgripa ásamt upplýsingum um fallþunga  og  

flokkun sláturgripa frá búunum árið 2007.  Í öðru lagi voru unnar úr gagnagrunni Norðlenska 
og skýrsluhaldi nautgriparæktarinnar upplýsingar um faðerni, aldur, flokkun og fallþunga 
allra einstaklingsmerktra UN sláturgripa hjá Norðlenska árið 2007.  Verkefnið er unnið sem 
Mastersverkefni við LbhÍ af Önnu Lóu Sveinsdóttur. Niðurstöður hafa verið kynntar á 
Fræðaþingi landbúnaðarins 2009 og 2010 en ritgerð er enn ólokið. Verkefnið er styrkt af 
Framleiðnisjóði landbúnaðarins. 
 

Gashæfni kúamykju og möguleg metanvinnsla í Eyjafirði 
Verkefnið felst í því að safna upplýsingum um magn og gæði kúamykju fyrir metanvinnslu og 
mögulega nýtingu í Eyjafirði. Verkefnið er unnið sem Mastersverkefni við LbhÍ af Svanhildi 
Ketilsdóttur. Niðurstöður hafa verið kynntar víða m.a. á Fræðaþingi landbúnaðarins 2010 og í 
Bændablaðinu. Ritgerð er nú væntanleg í apríl 2010. Þetta er hluti af mun stærra verkefni á 
vegum LbhÍ (Nýting á lífrænum úrgangi) og er aðallega styrkt af Orkuveitu Reykjavíkur. 
 

Efnainnihald kúamykju og mælingar á þurrefni, NH 4-N og P með Agros Nova mælibúnaði 
Í verkefninu um gashæfni kúamykju voru gerðar ítarlegar efnagreiningar á mykju úr 
haughúsum og skítasýnum úr mismunandi flokkum nautgripa frá samtals 8 kúabúum. Þá voru 
einnig gerðar mælingar með s.k. Agros Nova Mk3 tækjabúnaði sem mælir NH4

+-N, fosfór (P) 
og þurrefni á nokkrum mínútum. Tilgangurinn var að meta hvort þessi búnaður skilaði 
nothæfum niðurstöðum fyrir bændur, rannsakendur og ráðunauta. Þessar niðurstöður bætast 
við gagnagrunn um kúamykju sem hefur verið að myndast á undanförnum árum í tengslum 
við ýmis rannsóknaverkefni. Niðurstöður voru kynntar á Fræðaþingi landbúnaðarins 2010. 
 

Áburðarsvörun í túnum með mislanga ræktunarsögu 
Í erindi á Fræðaþingi landbúnaðarins 2009 voru kynntar hugmyndir um endurskoðun á 
áburðargildi búfjáráburðar og birtar nýjar og breyttar tölur um efnainnihald mykju. Þar er lagt 
til að í áburðaráætlunum verði tekið tillit til uppsafnaðra áhrifa af áburðargjöf á ræktarland í 
langan tíma, sérstaklega þar sem búfjáráburður hefur verið notaður lengi. Í erindinu kom fram 
að með breyttum aðferðum við mat á áburðargildi búfjáráburðar gætu kúabændur hugsanlega 
sparað allt að 20-30% af heildar áburðarkostnaði sínum. Markmið þessa verkefnis var að 
sannreyna þessa tilgátu. Leitað er svara við eftirfarandi spurningum: 

·  Hvað gefur tilbúinn áburður ofan á búfjáráburð í túnum með ólíka ræktunarsögu mikinn uppskeruauka? 

·  Hvað skilar tilbúinn áburður ofan á búfjáráburð í túnum með ólíka ræktunarsögu miklum 
næringarefnaheimtum í samanburði við búfjáráburð eingöngu? 

Sumarið 2009 voru lagðar út 10 áburðartilraunir á þremur völdum kúabúum í Hörgárdal í 
þessum tilgangi. Fyrstu niðurstöður voru kynntar á Fræðaþingi landbúnaðarins 2010 og allar 
niðurstöður verða gefnar út í ritröð LbhÍ. Verkefnið er styrkt af Framleiðnisjóði 
landbúnaðarins. 

Olíufrærækt 
Verkefnið er tilraunaræktun með vetrarrepju og vetrarnepju til 
olíuframleiðslu á samtals 9 stöðum hér á landi. Sáð var í hálfan 
hektara af hverri tegund í júlí 2008 sem voru uppskornir haustið 
2009. Niðurstöður voru birtar í riti LbhÍ nr 24,  Bændablaðinu og á 
Fræðaþingi landbúnaðarins 2010. Sáð var í nýja reitatilraun á 
Möðruvöllum sumarið 2009 þar sem skoða á áhrif sáðtíma á 
vetrarþol og uppskeru í þessum tegundum. Verkefnið er kostað af 
Siglingastofnun. 
 

Dreifingatími mykju 
Markmið þessa verkefnis er að meta áburðargildi mykju sem dreift er á tún á haustin, yfir 
vetrarmánuðina eða á  vorin. Tilraunir hafa verið lagðar út á Stóra Ármóti, Hvanneyri og 
Möðruvöllum. Fyrstu niðurstöður voru birtar haustið 2009 og þær munu einnig birtast í riti 
LbhÍ og á komandi Fræðaþingi landbúnaðarins. Framleiðnisjóður landbúnaðarins styrkir þetta 
verkefni. 

 

Hálmkögglar – undirburður fyrir hross 
Í tengslum við verkefni um nýtingu hálms til undirburðar var hálmur kögglaður á 
Möðruvöllum með tækjabúnaði Stefáns Þórðarsonar í Teigi. Niðurstöður voru kynntar á 
Fræðaþingi landbúnaðarins 2010.  
 

Stofnútsæðisræktun 
Á Möðruvöllum var eins og undanfarin ár fjölgað vírusfríum kartöfluhnýðum fyrir 
stofnútsæðisræktendur á. 
 

Sáðmagn iðnaðar- og fræhamps (Cannabis sativa) 
Sumarið 2009 voru á Möðruvöllum skoðuð áhrif sáðmagns á vöxt og þroska iðnaðar- og 
fræhamps.  Niðurstöður voru birtar í jarðræktarskýrslu LbhÍ 2009. 
 

Sprotabú 
Þetta verkefni var kynnt í Jarðræktarrannsóknum LbhÍ 2004. Gagnasöfnun er lokið. Úrvinnsla 
hefur dregist. 
Heimasíða; http://landbunadur.rala.is/landbunadur/wgrala.nsf/key2/sprotabu  
 

Langtíma áburðartilraunir   
Þessar tilraunir með fosfór- og köfnunarefnisáburði hafa verið í gangi síðan 1938 og 1945. 
Tilraunirnar voru ekki uppskerumældar 2009 eins og stefnt var að og óvíst um framhald 
þeirra. 
 

Verkefni í kalstofu 
Safnað var plöntum haustið 2009 af vetrar- repju, nepju, hveiti, rúgi og rúghveiti til 
svellþolsmælinga á kalstofu sem hófust í desember. Niðurstöður munu birtast í 
jarðræktarskýrslum LbhÍ og víðar. 

Verkefni í fræstofu 
Gæðaprófanir á sáðvöru voru með hefðbundnum hætti á Möðruvöllum. Prófanir eru gerðar til 
að votta spírunarhæfni og hreinleika sáðvöru sem framleidd er hér á landi og ætluð til sölu eða 
á innfluttri sáðvöru sem hefur úrelt gæðavottorð. Einnig er nokkuð um að kornbændur óski 
eftir spírunarprófunum á heimaræktuðu sáðkorni. Samtals voru þetta 132 prófanir á árinu. 
 
Búskaparannáll Möðruvalla 2009 
 
Þann 1. maí 2009 tók rekstrarfélagið Möðruvellir ehf við rekstri kúabúsins á Möðruvöllum. 
Félagið er í eigu Búnaðarsambanda Eyjafjarðar, Norður- og Suður-Þingeyinga og starfar 
samkvæmt sérstökum samningi við LbhÍ. Framkvæmdastjóri Möðruvalla ehf er Ingvar 
Björnsson ráðunautur.  
Ragnhildur Kristjánsdóttir og Magnús Antonsson störfuðu sem bústjórar og Hjálmar 
Jóhannsson sem sumarstarfsmaður. Rekstur búsins er með óbreyttu sniði, greiðslumarkið er 
um 170.000 lítrar á ársgrundvelli og áhersla er lögð á að hámarka notkun heimafengins 
fóðurs. Fóðuröflun búsins gekk vel, heyjaðar voru 1.048 rúllur og framleidd um 70 tonn af 
þurrkuðu korni. 
 

Tíðarfar og spretta.  
Meðalhiti ársins 2009 var 3,6°C sem er sama og meðalhiti síðustu 13 ára. Febrúar, maí og 
september voru 0,9 til 1,9°C yfir meðalhita en janúar, mars og október voru -1,1 til -2,1°C 
undir meðalhita. Mestur hiti ársins var 23,2°C þ. 1. júlí kl 17 og lægsti hiti var -19,1°C 28. 
desember á milli klukkan 7 og 8 um morguninn. Frost í 2 m hæð mældist í öllum mánuðum. 
Ársúrkoman var 373 mm sem er 30 mm (9%) yfir 17 ára meðaltali. Mest var úrkoman í 
september eða 56 mm og minnst í júní eða 15 mm. Alls mældust 926 úrkomuklukkustundir 
eða 39 úrkomusólarhringar á árinu. Fæstir voru í apríl eða 1,4 sólarhringar en flestir í 
desember eða 4,8 sólarhringar. Mesta sólarhringsúrkoman var 25. september samtals 25 mm. 
Frost fór úr jörðu við veðurstöð (í túni) 3. maí. Tún komu vel undan vetri og spretta 
jarðargróðurs var mikil og góð. Vætusamt var í ágúst og september sem seinkaði fræþroska í 
nepju, repju og byggi. 
 

Veðrið á Möðruvöllum 2009 

 Vindhraði, m/s Lofthiti, °C Raki Jarðvegshiti (sm), °C Úrkoma 
Mánuður mt. hám. hviða mt. hám. lágm. % 5  10  20  50  mm 

Janúar 4 5 23 -0,1 8,6 -15,3 82 0,0 0,3 1,0 2,1 41 
Febrúar 4 5 27 -4,5 9,7 -17,7 81 -0,6 0,0 0,7 1,8 17 
Mars 5 6 24 -1,4 12,3 -15,5 78 -0,2 -0,1 0,6 1,4 18 
Apríl 3 4 19 3,3 15,9 -5,3 77 -0,1 -0,1 0,4 1,1 25 
Maí 5 6 36 7,0 18,2 -3,2 69 6,1 4,7 2,7 1,6 24 
Júní 4 4 17 9,4 19,8 -1,6 73 11,5 10,4 7,6 4,6 15 
Júlí 3 4 16 11,0 23,2 -0,1 77 13,2 12,5 10,3 7,2 17 
Ágúst 3 4 20 10,1 20,0 -0,7 80 12,3 11,9 10,5 8,3 47 
September 4 5 25 7,1 20,3 -4,8 76 9,0 9,3 9,2 8,3 56 
Október 4 5 26 2,2 15,1 -9,8 79 3,3 4,0 5,4 6,4 34 
Nóvember 3 4 24 0,9 9,2 -9,5 82 1,4 1,9 3,1 4,5 40 
Desember 4 5 28 -1,5 11,8 -19,1 84 0,2 0,7 1,7 3,1 39 

Mt./Alls 4 5 24 3,6 23,2 -19,1 78 4,7 4,6 4,4 4,2 373 

Amtmannssetrið á Möðruvöllum 
 
Landbúnaðarháskólinn er einn af stofnendum og eigendum Amtmannssetursins sem er 
sjálfseignarstofnun sem hefur þann megin tilgang að endurreisa merkar byggingar á 
Möðruvöllum og koma á framfæri sögu staðarins. Amtmannsetrið stendur fyrir margskonar 
uppákomum og viðburðum á Möðruvöllum og eru fimmtudagsviðburðir sem haldnir eru 
hálfsmánaðarlega í Leikhúsinu þeir sem mest hefur verið tekið eftir. Markmiðið er að fræða 
og efla menningarstarf í Hörgárdal og nágrenni, efla tengsl milli dreifbýlis og þéttbýlis og 
vekja athygli á sögustaðnum Möðruvöllum. Alls urðu fimmtudagsviðburðirnir 23 árið 2009 
og komu að jafnaði um 35 gestir á hvern viðburð (12-120 manns) eða samtals um 800 manns. 
Þá hefur “Sæludagur í sveitinni” sem haldinn er um verslunarmannahelgar fest sig í sessi. Þar 
er vinsælasti dagskrárliðurinn vafalaust traktorsspyrnukeppnin.  

